HOOFSTUK 1 INLEIDENDE ORIENTERING

1 INLEIDING

Adolessensie is ‘n lewensfase wat gekenmerk word deur die uitdagings wat
dit bied in terme van die persoon se vermoé& om die suksesvolle oorgang
vanaf kindwees tot volwassenheid te maak. Dit is ‘n oorgangsfase waarin die
soeke na ‘n eie identiteit voorop staan. Indien die persoon nie suksesvol is in
die soeke na ‘n vaste eie identiteit nie, is rolverwarring die gevolg en die

hantering van latere lewensfases en die krisisse wat dit bied, raak moeiliker.

Patologie wat in hierdie fase na vore tree kan slegs behandel word, indien die
terapeut in gedagte hou dat hierdie ‘n oorgangsfase is en dat die vestiging
van ‘n eie identiteit kardinaal is vir die adolessent. Verskillende terapeutiese
modaliteite word aangewend in die behandeling van adolessente. Die
behandelingsmetodes stem ooreen met dié wat by behandeling van
volwassenes gebruik word, hoewel spesiale aandag aan die kenmerke van
die fase van adolessensie geskenk moet word. Individuele-, groep- en

gesinsterapie word met vrug in die behandeling van adolessente gebruik.

Psigodrama is een van die vorme van terapie wat vir adolessente gebruik kan
word. Dit het onder andere die voordeel dat die persoon in psigodrama met
alternatiewe kan eksperimenteer in ‘n lewensgetroue situasie en daardeur in
sy soeke na ‘n eie identiteit bygestaan word. Soos later uitgewys sal word, is
psigodrama-navorsing met adolessente ‘n braakveld en verdere ondersoek
word vereis sodat die volle potensiaal van hierdie behandelingsmetode vir

adolessente ontgin kan word.



2. MOTIVERING

‘n Oorsig oor resente navorsing het aan die lig gebring dat ‘n leemte in die
veld van navorsing in adolessente-psigodrama bestaan. Dit is veral op die
gebied van kwalitatiewe navorsing oor adolessente-psigodrama dat weinig
literatuur gevind kon word. Die huidige navorsingstudie poog om by te dra tot
die terapeutiese gemeenskap se begrip van die belewing van psigodrama -
spesifiek met betrekking tot binnepasiént adolessente. Aangesien dié tipe
navorsing beperk is, is daar gepoog om verdere areas van navorsing wat uit
dié studie vioei, te identifiseer. Hierdie aspek word volledig in hoofstuk vyf

behandel.

Psigodrama leen homself tot terapeutiese gebruik in alle gemeenskappe
weens die universaliteit van drama as ekspressiemedium. Daar is gepoog
om deur hierdie studie die veld meer toeganklik te maak vir verdere navorsing
wat gedoen mag word, ook op die gebied van transkulturele navorsing,

aangesien hier veral ‘n leemte bestaan.

3. OORSIG OOR DIE SKRIPSIE

Die literatuurstudie wat in hoofstuk twee onderneem is, stel die leser bekend
aan psigodrama. Die ontstaan daarvan word behandel en dan word
psigodrama as terapeutiese metode bespreek. In hierdie afdeling word
sleutelkonsepte en die basiese elemente van psigodrama uitgewys. Die leser
word verder ingelig oor die verloop van ‘n psigodramasessie en voorbeelde
van tegnieke wat gebruik kan word, word gegee. Die volgende afdeling van
hoofstuk twee behels ‘n oorsig oor navorsing in die veld van psigodrama en
help om leemtes in die navorsingsveld te identifiseer. ‘n Inleiding tot die
kenmerke van die lewensfase van adolessensie word aan die einde van

hierdie hoofstuk gegee.



Hoofstuk drie behels ‘n uiteensetting van die fenomenologiese metode wat in
dié studie gebruik is. In die verduideliking oor die data-ontledingsproses word
daar op Colaizzi se metode gefokus aangesien sy voorgestelde stappe van

data-ontleding in hoofstuk vier gevolg is.

In hoofstuk vier word die leser deur die data-ontledingsproses geneem en die
resultate van die proses word weergegee. Die ontleding en resultate beweeg
vanaf die fundamentele beskrywing van die belewing van psigodrama deur
binnepasiént adolessente tot by die fundamentele struktuur daarvan. Die

fundamentele struktuur is die eindresultaat van die studie.

In hoofstuk vyf word die resultate met die literatuuroorsig geintegreer en ‘n
kort gevolgtrekking oor die navorsingsresultate word gegee. Die hoofstuk
sluit af met enkele aanbevelings vir verdere navorsing wat as uitvioeisel van

die studie onderneem kan word.



HOOFSTUK 2 LITERATUURSTUDIE

1. DIE ONTSTAAN VAN PSIGODRAMA

Psigodrama as terapeutiese metode is die skepping van Jacob Levy Moreno
en die oorsprong daarvan is diep gewortel in sy persoonlike geskiedenis.
Volgens legende is Moreno op 20 Mei 1892 aan boord van ‘n onbekende
skip in die Swart See gebore. Volgens sy geboortesertifikaat is hy gebore op

die agtiende Mei 1889 in sy ouerhuis in Roumania (Marineau, 1989).

Moreno verbind die oorsprong van psigodrama aan ‘n insident wat tydens sy
kinderjare plaasgevind het:

“When | was four-and-a-half years old my parents lived in a house near
the River Danube. They had left the house on a Sunday to pay a visit,
leaving me alone in the basement of the house with neighbours’
children. The size of this basement was about three times that of an
average room. It was empty except for a huge oak table in the middle.
The children said: "Let’'s play." One child asked me: "What?’ '| know’, |
said, 'let’s play God and his angels.” The children inquired: "But who is
God?' | replied: ‘| am God and you are my angels.” The children
agreed. They all declared: "We must build the heavens first.” We
dragged all the chairs from every room in he house to the basement,
put them on the big table and began to build one heaven after another
by tying several chairs together on one level and putting more chairs
above them until we reached the ceiling. Then all the children helped
me to climb up until | reached the top chair and sat on it. There | sat
pretty. The children began to circle around the table, using their arms
as wings, and singing. Suddenly | heard a child asking me: "Why don’t
you fly?' | stretched my arms, trying it. A second later | fell and found
myself on the floor, my right arm broken.” (Moreno, 1946:2)

Moreno gaan voort om hierdie belewenis as sy eerste psigodramasessie te
beskryf.

Na voltooiing van sy mediese graad in 1917 het Moreno sy belangstelling in
spontane spel voortgesit en dit het ‘'n hoogtepunt bereik met die opening van
die “Theatre of Spontaneity” in Vienna in 1921. In hierdie tyd (1919 - 1925)



het Moreno as psigiater in Vienna gepraktiseer. Hy het ‘n lewendige

belangstelling in drama gehad.

In 1925 het Moreno verhuis na die Verenigde State. Hy het onmiddellik begin
om sy metode van psigodrama aan mede geestesgesondheidswerkers voor
te stel. In 1929 het hy die eerste gereelde programme van grootskaalse
‘oop” psigodrama in Amerika begin: die Impromptu Group Theater in
Carnegie Hall waar psigodrama-sessies drie maal per week gehou is
(Marineau, 1989).

Afgesien van die ontwikkeling en verfyning van die metode, tegnieke en teorie
van psigodrama, was Moreno tydens die laat 1920’s en 1930’'s ook besig met
die formulering van sy teorie van sosiometrie en groep-interaksie terapie
(insluitend sosiodrama). Die teorie is veral gebaseer op Moreno se werk met
skoliere van ‘n verbeteringskool - die New York State Training School for
Girls - en met die gevangenes van die Sing Sing tronk in New York
(Greenberg, 1974).

In 1936 het hy die Beacon Hill Sanatorium in Beacon, New York geopen waar
hy die eerste psigodrama teater in die VSA gebou het (Greenberg, 1974). In
1937 het hy die wetenskaplike tydskrif “Sociometry, a Journal of Interpersonal
Relations” van stapel gestuur. In die 1930's het Moreno ook sy eerste
universiteitskursusse oor psigodrama aangebied. In 1941 is ‘n psigodrama
teater (wat gemodelleer is op die een by Beacon Hill) gebou by die St.
Elizabeth Hospital in Washington en in 1942 is die Institute of Psychodrama
in New York geopen. In dieselfde jaar is die Society of Psychodrama and
Group Psychotherapy (tans American Society of Group Psychotherapy and
Psychodrama) gestig met Moreno as president van die vereniging. Die
vereniging se joernaal Sociatry (drie maal hernoem en nou Journal of Group
Psychotherapy, Psychodrama and Sociometry) is in 1947 vir die eerste maal

uitgegee.



Moreno het sy werk in die veld van onder andere psigodrama voortgesit tot
en met sy dood in 1974. Tans gaan die ontwikkeling en uitbreiding van
psigodrama voort in die werk van talle aanhangers van dié terapeutiese

metode.

Moreno het ‘n groot impak gehad op die gebied van groepterapie, hoewel
hierdie impak nie ten volle erken word nie. Die rede hiervoor |€ moontlik in
drie eienskappe van Moreno en sy benadering. Eerstens het hy mense van
hom vervreem deur sy self-erkende gebrek aan nederigheid, sy
oorheersende styl en sy oormatige aandrang op erkenning vir sy bydraes.
Tweedens het Moreno ‘n magdom literatuur rondom die teorie en metode van
psigodrama gepubliseer, maar sy skryfstyl veroorsaak dat die beginsels van
sy teorie en metode nie altyd baie duidelik en verstaanbaar is nie. Derdens
was Moreno se klem op die nie-analitiese aard van die tegniek teenstrydig
met die hoofstroombenadering wat op intrapsigiese inhoude wat in terapie na
vore tree, gefokus het.

2, PSIGODRAMA AS TERAPEUTIESE METODE

In hierdie afdeling word gekyk na die belangrikste beginsels en teoretiese
aannames wat psigodrama as terapeutiese benadering, soos dit deur Moreno
daargestel is, onderlé. Moreno se teorie is gebaseer op die dinamiese magte
van spontaniteit en kreatiwiteit en die proses waardeur insig verkry word deur

perseptuele herkonstruering (Greenberg, 1974).

Ten einde Moreno se teorie te verstaan, is dit nodig om die betekenis van ‘n
paar sleutelkonsepte uit te klaar. Die konsepte wat in hierdie afdeling
bespreek sal word, is spontaniteit en kreatiwiteit , situasie, “tele”, katarsis,

insig, sosiale atoom en aksie en spel (“action and acting”).



2.1. Sleutelkonsepte

2.1.1. Psigodrama

Volgens Kellerman (1987a:76) bestaan daar nie ‘n volledige en konsekwente
definisie van psigodrama nie. Hy skryf dit toe aan vyf faktore. Die eerste
faktor behels die geskiedenis van inkonsekwente en teenstrydige definisies
van psigodrama en die onderliggende teorie soos beskryf deur Moreno in sy
oorspronklike werke. Tweedens bestaan die neiging om ‘n drie-ledige
sisteem te gebruik om psigodrama, sosiodrama en groep- psigoterapie onder
een hoof te bespreek. Derdens lei die ooreenkomste tussen
psigoterapeutiese benaderings soos “fixed role therapy”, “social model
learning”, “gestalt therapy”, en “encounter group” tot die siening dat
psigodrama ‘n eklektiese benadering is wat aspekte van elk van bogenoemde
insluit. Vierdens word psigodrama op verskillende wyses deur verskillende
terapeute toegepas en vir verskillende redes aangewend. Laastens
veroorsaak die neiging om definisies op teorie te baseer teenstrydighede

aangesien die teorie verskillend geinterpreteer word.

Met bogenoemde in gedagte stel Kellerman (1987a:79) die volgende

operasionele definisie van psigodrama voor:

“Psychodrama is a method of psychotherapy in which clients are
encouraged to continue and complete their actions through
dramatization, role playing, and dramatic self-representation. Both
verbal and nonverbal communications are utilized. A number of
scenes are enacted, depicting, for example, memories of specific
happenings in the past, unfinished situations, inner dramas, fantasies,
dreams, preparations for future risk-taking situations, or simply
unrehearsed expressions of mental states in the here and now. These
scenes approximate real-life situations or are externalizations of mental
processes from within. If required, other parts may be taken by group
members or by inanimate objects. Many techniques are employed,
such as role reversal, doubling, mirroring, concretizing, maximizing,
and soliloquy. Usually the phases of warm up, action, working-
through, closure, and sharing can be identified.”



2.1.2. “Action and Acting”

Psigodrama het, soos psigoanalise, in Vienna ontwikkel - ‘n paar jaar nadat
Freud met sy werk begin het. Moreno se klem op aksie in die terapeutiese
proses is duidelik in teenstelling met die meer passiewe houding van die
pasiént in psigoanalise - ‘n houding wat vir Moreno onaanvaarbaar was. Hy
was oortuig dat die klem wat op aktiwiteit tydens die terapiesessie geplaas
word pasiénte se bewustheid ontsluit en verbreed. So kom hulle in kontak
met aspekte van hulself waarvan hulle voorheen nie bewus was nie (Moreno,
1946).

2.1.3. Spontaniteit en Kreatiwiteit

Volgens Greenberg (1964:105) is die eenvoudige definisie van spontaniteit
die volgende: “spontaniety...refers to the creative, uninhibited action that
occurs on the stage in a psychodramatic session”. Moreno (1945:xll)
definieer spontaniteit as ‘n persoon se respons wat die volgende bevat:
“some degree of adequacy to a new situation or a degree of novelty to an old

situation”.

Spontaniteit en kreatiwiteit is konsepte wat nou verweef is met die fase van
“‘warm up” (die eerste fase van ‘n psigodramasessie wat in die volgende
afdeling volledig bespreek word). In Moreno se eie woorde: “warming up
begets spontaniety which in turn begets creativity” (Bischof, 1970:235).
Kreatiwiteit is latent en benodig ‘n katalisator om aktief te raak. Hierdie

katalisator is spontaniteit (Moreno, 1953: 40).

Moreno het ‘n werklik kreatiewe samelewing gesien as een waarin die
“cultural conserves” nie oormatig rigied is nie (Rabson, 1979:41). “Cultural
conserves” verwys na enigiets wat die waardes van die samelewing bewaar -

dit kan onder andere die vorm aanneem van literatuur, ‘n gebou, ‘n
musiekstuk of selfs ‘n vaste gedragspatroon of ritueel. ‘n Samelewing wat
oormatig vasklou aan die “cultural conserves” raak outomaties, vasgevang en

beskik nie oor die vermoé& om nuwe situasies toereikend te hanteer nie - dit



wil sé alle spontaniteit word gesmoor en geen kreatiewe oplossings is
moontlik nie. Die individu moet daartoe in staat wees om sy integrasie in die
aangesig van verandering te behou, maar hy moet terselfdertyd spontaniteit
na vore bring en “cultural conserves” op ‘n buigbare en kreatiewe wyse

gebruik.

Volgens Moreno (in Greenberg, 1974:76) kan spontaniteit verskillende vorms
aanneem. Dit kan ‘n nuwe, maar ontoereikende respons tot ‘n situasie wees.
Hierdie tipe spontaniteit word dikwels waargeneem in die gedrag van
psigotiese persone. Spontaniteit kan ook aanleiding gee tot ‘n respons wat
wel toereikend is, maar wat nie werklik nuut of kreatief is nie. ‘n Voorbeeld
hiervan is die komediant wie se herhaalde respons tot ‘n situasie steeds
daarin slaag om ander te amuseer, maar wat nie werklik meer so nuut en
vars is soos toe dit aanvanklik na vore gekom het nie. Moreno praat ook van
hoé& graad spontaniteit. Dit is beide nuut en toereikend en die resultaat kan
enige vorm aanneem - van ‘n kunswerk tot ‘n stuk masjinerie. Om werklik
spontaan te wees moet die resultate op die een of die ander manier nuut en

bruikbaar wees.

Psigodrama help ‘n persoon om met optimale kreatiwiteit en spontaniteit te
funksioneer. Greenberg (1974:16) stel dit soos volg:

“...Moreno saw...that man’s survival is not to be found in bomb shelters
or by his breaking out of his earthbound existence through space-age
explorations, but rather by his breaking out of his own rigid personality
moulds and by breaking the chains that constrict his psyche. This he
can accomplish through spontaneity”.

2.1.4. Situasie

Spontaniteit word volgens Greenberg (1974, 17) optimaal ontwikkel in die
psigodramatiese situasie. Die natuurlike grense van onder andere tyd en
plek word oorbrug aangesien alles op die psigodrama-verhoog in die hier-en-
nou plaasvind. Alle gebeure word in die situasie beleef en dit is hier waar

spontaniteit in die realiteit ten volle ontwikkel en gebruik word.

































proses van ‘ontrolling’ wanneer die protagonis en helpers uit hulle psigodrama-

rolle beweeg.

Op die eerste vlak van die verhoog voer die regisseur ‘n onderhoud met die
protagonis. Hierdeur raak hy bewus van die protagonis se persepsie van die
probleem en vind hy uit waar die protagonis wil begin om die probleem te

eksploreer. Soos hy begin ‘opwarm’ tot die realiteit van sy probleemsituasie,

begin hy verder met die vlakke van die verhoog op beweeg. Sodra hy volkome in

die situasie is, beweeg hy na die derde vlak van die verhoog. Daar is dus n
progressiewe wegbeweging van die groepsituasie na die realiteit van die

lewensdrama.

Die balkon kan vir verskillende doeleindes gebruik word. Dit is dikwels van
waarde vir die protagonis om die toneel van bo-af waar te neem. Dit kan hom op
‘n konkrete wyse distansieer van die emosioneel-gelaaide situasie, sodat hy
perspektief op die situasie kan behou. ‘n Helper kan dan sy rol in die toneel
vertolk. Die balkon kan ook gebruik word om ‘n gevoel van mag en outoriteit aan
‘n speler te gee. Dit kan byvoorbeeld gebruik word wanneer ‘n speler die rol van
God of ‘n belangrike outoriteitsfiguur vertolk. Die balkon is ook effektief in die

voorstelling van abstrakte of bonatuurlike konsepte in die psigodrama.

Soos uitgewys is bogenoemde ‘n beskrywing van die verhoog soos Moreno dit
gevisualiseer en gebruik het. Dieselfde effek kan egter in die afwesigheid van so
‘n struktuur verkry word. Afstand op horisontale vliak kan byvoorbeeld geskep
word ten einde die protagonis in die drama in te lei. ‘n Gedetailleerde verhoog
met rekwisiete en beligting is nie ‘n voorvereiste vir die uitvoer van ‘n geslaagde

psigodrama-produksie nie.

2.3. Fases van ‘n Psigodramasessie
Psigodramasessies volg gewoonlik ‘n sekere patroon soos dit deur die fases van
opwarming, aksie en sluiting beweeg. Barbara Seabourne en Carl Hollander het

‘n kurwe, wat hierdie patroon voorstel, saamgestel Bron: Rabson (1979:39):

bestaan, fokus eerder op die uitkoms van die terapie as op die terapeutiese
proses self. Die navorsingsmetodes wat in hierdie uitkomsstudies

geimplementeer is, is hoofsaaklik kwantitatief van aard.

Hierdie bevinding help om die leemtes in die veld van psigodrama-navorsing
te identifiseer. Daar is ‘n tekort aan kwalitatiewe navorsing oor adolessente-
psigodrama wat fokus op die terapeutiese proses eerder as op die uitkoms
van die terapie. Knittel (1990:116) |é daarop klem dat psigodrama met

adolessente verskil van psigodrama met volwassenes en dat navorsing nodig
is om te bepaal watter tegnieke effektief is in werk met adolessente. Daar sal
vervolgens gekyk word na die kenmerke en uitdagings van adolessensie as
ontwikkelingsfase en die potensiaal van psigodrama as terapeutiese metode

in die behandeling van adolessente.

4, ADOLESSENSIE

Die aanvang van adolessensie val saam met die begin van seksuele
volwassewording en adolessensie eindig wanneer die individu volgens wet
onafhanklik van volwasse outoriteit kan funksioneer. Aangesien seksuele
volwassewording varieer is dit nie moontlik om ‘n presiese tyd vir die aanvang
van adolessensie daar te stel nie, maar dit word algemeen geskat op
twaalfjarige ouderdom vir dogters en dertienjarige ouderdom vir seuns.
Volgens bogenoemde definisie eindig die fase van adolessensie op

agtienjarige ouderdom (Hurlock, 1973:2).

4.1. Fases van die Menslike Lewensiklus

Erik Erikson kyk na menslike ontwikkeling in terme van die psigososiale take
wat in verskillende fases van ontwikkeling deurloop moet word. Hy stel die
take in terme van “krisisse” wat die individu tydens vasgestelde fases probeer
oplos. Die krisis van die adolessent word gestel as “ldentity vs. Role

confusion” (Hopkins, 1983:75). Die komponente van identiteit kan gesien

word by terapeutiese behandeling. Die uitdagings van hierdie fase moet nie
as 'n hindernis vir behandeling gesien word nie, maar moet eerder benut en

geéksploreer word in terapie en psigodrama leen hom tot eksplorasie van en

eksperimentering met alternatiewe.

5.  SAMEVATTING

In hierdie hoofstuk is ‘n oorsig oor die literatuur onderneem ten einde ‘n
inleidende perspektief oor die ontstaan van psigodrama as terapeutiese
metode te verskaf. Daar is gekyk na die aard van navorsing en ‘n leemte met
betrekking tot kwalitatiewe prosesnavorsing in die veld van adolessente
psigodrama is geidentifiseer. Daarna is die ontwikkelingsfase van
adolessensie bespreek en die potensiaal van psigodrama as terapeutiese

behandelingsmetode vir adolessente is uitgewys.

Die huidige studie fokus op adolessente se belewing van die proses van
psigodrama en poog om die leemte wat op die gebied van prosesnavorsing in
adolessente-psigodrama bestaan, aan te spreek. In die volgende hoofstuk sal
die navorsingsmetode wat in die huidige studie gevolg is om data in te samel

en te ontleed, bespreek word.

HOOFSTUK 3 NAVORSINGSMETODE

Die belewing van psigodrama deur binnepasiént adolessente word in die
—studie kwalitatief ondersoek. ‘n Leemte in navorsing oor die psigodrama-
proses is in die vorige hoofstuk uitgewys en die fokus van dié studie is op
deelnemers se belewing van die proses soos dit in hul beskrywings na vore
tree. Die navorsingsmetode wat aangewend word, is die fenomenologiese
navorsingsmetode wat beskrywings bied van die wyse waarop die fenomeen

beleef word.

In hierdie afdeling word die rasionaal, doel en fokus van die fenomenologiese
metode uiteengesit. Verder word ‘n beskrywing van die navorsingsontwerp
wat in die studie gebruik word, gegee. Spesiale verwysing na die
navorsingsmetode wat deur Paul Francis Colaizzi ontwikkel en verfyn is, word

gemaak, aangesien dit die metode is wat in die studie geimplementeer word.

1. NAVORSINGSVRAAG

Die onderwerp van die studie is die belewing van psigodrama deur
binnepasiént adolessente. Dit kan omgeskakel word in ‘n navorsingsvraag
wat soos volg lui: Wat behels die belewing van binnepasiént adolessente wat

aan ‘'n psigodrama- sessie deelneem?

Polkinghorne (1989:43) wys daarop dat fenomenologiese sielkunde die
strukture wat tipies of algemeen vir groepe mense is, ondersoek. Die
struktuur van “psigodrama”, soos dit betekenis het in groeplede se bewussyn,

word dus ondersoek wanneer bogenoemde navorsingsvraag nagevors word.

Volgens Polkinghorne (1989:45) kan navorsing binne die fenomenologiese
sielkunde in twee basiese tipes ingedeel word. Die eerste is navorsing wat

vra hoe objekte, in sekere modaliteite van bewuste belewenis, byvoorbeeld

persepsie of geheue, teenwoordig is en die tweede tipe is navorsing wat vra
hoe betekenis sigbaar is in belewenis (“those that ask how meaning presents
itself in experience” Polkinghorne, 1989:45). Die navorsingsvraag rondom
groeplede se belewing van psigodrama, val in Polkinghorne se tweede

kategorie.

2. DOEL, FOKUS EN RASIONAAL VAN DIE FENOMENOLOGIESE
METODE

Die doel van die fenomenologiese metode is volgens Polkinghorne (1989:44)
om duidelike en akkurate beskrywings van ‘n sekere aspek van menslike
belewenis, te produseer. Hierdie doel kan net bereik word wanneer daar
teruggekeer word na, wat Husserl noem, “the things themselves”. Dit
~beteken dat die fenomeen op sy eie terme verstaan word en dat daar nie ‘n
verduideliking, deur middel van operasioneel gedefinieerde hipoteses
omtrent die fenomeen, gesoek word nie. Daar word gepoog om die
—essensiéle eienskappe van die fenomeen te ontdek en dit verbaal weer te
gee. Hierdeur word dit moontlik om die betekenisvolheid van menslike

belewenis te verstaan - soos dit werklik geleef word.

Die lokus van die metode is menslike belewenis, daarom is die fokus op die
—subjek se beleefde betekenis, eerder as op die beskrywing van die subjek se
overte aksies of gedrag. Dit impliseer dat daar ondersoek ingestel word na

strukture wat betekenis in die subjek se bewussyn produseer.

Die rasionaal van die fenomenologiese metode is nou verbind aan die doel
en fokus van die metode. Dit kan kortliks soos volg saamgevat word:

“From a phenomenological point of view, to do research is always to
~guestion the way we experience the world, to want to know the world in
which we live as human beings” (van Manen, 1990:5).

In sy vergelyking tussen die tradisionele benadering tot sielkundige navorsing
(wat gewoonlik gebaseer is op die gebruik van eksperimente) en
fenomenologiese navorsing, werp Colaizzi (Valle & King, 1978:52) lig op die
rasionaal van die metode. Hy beklemtoon dat objektiwiteit slegs verkry word
indien die navorser getrou bly aan belewenis:

“To deny my experience, is to not be objective...experience is (a)
objectively real for myself and others, (b) not an internal state but a
mode of presence to the world, (c) a mode of world presence that is
existentially significant, and (d) as existentially significant, it is a
legitimate and necessary content for understanding human
psychology.”

Met hierdie redenasie in gedagte beklemtoon Colaizzi (Valle & King, 1978:53)

dat ‘n metode vir sielkundige navorsing een moet wees wat gefokus bly op

~menslike belewenis, soos dit beleef word en volgens Colaizzi kan dit net

gedoen word deur die fenomenologiese metode van beskrywing.

Ten einde nie in die slaggat van die behoefte om die fenomeen te forseer om
by die metode aan te pas te trap nie, gee Colaizzi (Valle & King, 1978:53) die
volgende waarskuwing:

“Each particular psychological phenomenon, in conjunction with the
particular aims and objectives of a particular researcher, evokes a
particular descriptive method...there is no single method or procedure.”

3. _SELEKSIE VAN SUBJEKTE

Tydens die seleksie van subjekte moet daar in gedagte gehou word dat die
volle spektrum van moontlike aspekte van die belewenis van die fenomeen
verteenwoordig moet word. Subjekte word op so ‘n wyse gekies dat hulle as
informante kan funksioneer deur ryk beskrywings van die bestudeerde
~fenomeen te gee. Die eerste kriteria vir seleksie is dat die subjek wel die
onderwerp van navorsing moes beleef het. Sommige ervarings soos “om
kwaad te wees”, “om angstig te wees” is universele ervarings, maar ander is
spesifiek aan ‘n groep. Die huidige navorsing val in laasgenoemde groep en
dit is daarom nodig om die adolessente aan die psigodramasessie bloot te

-stel. Die tweede vereiste is dat die subjek ‘n volledige en sensitiewe

beskrywing van die ervaring moet kan gee.

Van Kaam (Polkinghorne, 1989:47-48) gee ses kriteria waaraan subjekte
moet voldoen: (a) die vermoé om hulself verbaal met relatiewe gemak uit te
druk, (b) die vermoé om emosies sonder inhibisie te ervaar en uit te druk, (c)
die vermoé om die fisiese belewing wat die emosies vergesel te ervaar en uit
te druk, (d) die situasie onder bestudering moes redelik onlangs ervaar

gewees het, (e) subjekte moet ‘n spontane belangstelling in hul belewing hé,
en (f) die vermoé om te rapporteer of neer te skryf wat in hulle plaasvind.
Van Kaam se kriteria is ‘n goeie riglyn vir seleksie van subjekte, hoewel
-EGolaizzi (Polkinghorne, 1989:48) voel dat ‘n ervaring van die bestudeerde
fenomeen en die vermoé om duidelik te kan kommunikeer voldoende kriteria

vir seleksie van subjekte is.

4, WYSE VAN DATA-GENERERING

In fenomenologiese navorsing word ‘n aantal naiewe beskrywings van
persone wat die bestudeerde ervaring (byvoorbeeld psigodrama) het of
gehad het, ingesamel. Hierdie beskrywings dien as data wat ontleed word
ten einde die belewing van subjekte weer te gee. Die fenomenologiese
navorser is op soek na beskrywings wat die belewenis weergee soos dit
bestaan in die subjek se bewussyn. Die doel van die beskrywing is dus nie
-om “objektiewe feite” in te samel rondom wat gebeur het nie, maar wel om ‘n
idee te gee van hoe die subjek die ervaring beleef het. Die navorser sal
verkieslik vir die subjekte vra wat hulle beleef het of hoe die ervaring vir hulle

was, eerder is om te vra wat gebeur het.

Die fenomenologiese navorser beskik volgens Polkinghorne (1989:46) oor
drie bronne vir generering van sy data (beskrywings). Eerstens is daar die

—navorser se persoonlike selfrefleksies rondom die ervaring, tweedens, ander

Polkinghorne (1989:49) maak melding van die feit dat die navorser ook ‘n
spesifieke situasie kan skep waarin subjekte blootgestel word aan die
fenomeen wat ondersoek word. Daarna word terugvoer gevra oor die
belewenis van die subjekte. Dit is die strategie wat in hierdie
~havorsingsprojek gebruik is - subjekte is blootgestel aan ‘n psigodramasessie
en na afloop daarvan is ‘n onderhoud met elkeen gevoer. Op dié manier is
naiewe beskrywings aangaande die belewing van psigodrama ingesamel.
Die onderhoude is op videoband vasgelé en daarna getranskribeer. Colaizzi
(Valle & King, 1978:62-64) wys daarop dat onderhoude op dieselfde wyse as
geskrewe protokolle hanteer word in die ontledingsproses nadat dit deur die

navorser getranskribeer is.

5. WYSE VAN DATA-ONTLEDING

In hierdie afdeling word daar gekyk na hoe subjekte se naiewe beskrywings
ontleed word om die aard van die belewing van die fenomeen te ontgin.
Voorbeelde uit Colaizzi se navorsing oor die belewing van leer (“learning”) sal
ter illustrasie gebruik word. Die ontledingsprosedure van die adolessente se
protokolle rondom die belewing van psigodrama sal in die volgende hoofstuk

geillustreer word.

Die doel van data-ontleding is die daarstelling van ‘n beskrywing wat die
-essensiéle struktuur van die fenomeen verhelder. Hierdie struktuur bestaan
volgens Polkinghorne (1989:51) uit die elemente of konstituente wat nodig is
vir die belewenis om te wees wat dit is (“to present itself as what it is”). Die

beskrywing word ‘n “algemene strukturele beskrywing” genoem.

Die proses waardeur algemene strukturele beskrywings tot stand kom, is
kompleks. In hierdie afdeling sal daar verder slegs gefokus word op die data-
analiseringsmetode wat deur Collaizzi gebruik is, aangesien dit ook die

metode is wat in die huidige studie gevolg word.

5.5. Samevatting van data-ontledingsproses

Tydens die ontledingsproses vind daar ‘n transformasie en sintese van data
plaas. Dit is ‘n ingewikkelde proses wat Polkinghorne (1989:55) soos volg
beskryf:

“The transformation ‘goes through’ the everyday linguistic expressions
to the reality they describe, and then it rediscribes this reflective reality
in the language appropriate to a phenomenologically based
psychology.”

Hierdie transformasieproses hou verband met die verskil tussen die

fundamentele beskrywing aan die een hand en die fundamentele struktuur
van ‘n fenomeen aan die ander hand. Volgens Colaizzi is daar ‘n verskil in
vlakke van bestaan: die een is reflektief en die ander pre-reflektief. Die
fundamentele beskrywing is ‘n beskrywing van die onderwerp in sy
reflektiewe dimensie. Hierdie dimensie is tematies teenwoordig in die subjek
se belewenis en kan daarom op versoek gerapporteer word. Die
fundamentele struktuur aan die ander hand, verteenwoordig ‘n strukturele
ontginning van die pre-reflektiewe dimensies. Hierdie dimensies is nie direk
vir die subjek toeganklik nie, maar kan onthul en verhelder word deur die
-navorser se reflektiewe konfrontering van data. Die ‘going through’ proses
waarvan Polkinghorne praat, kan dus ook gesien word as ‘n deurbeweging
van ‘n reflektiewe na ‘n pre-reflektiewe beskrywing van die ervaring van ‘n

fenomeen.

6. NAVORSINGSPROJEK

6.1. Subjekte

Die navorsingstudie fokus op die belewing van psigodrama deur binnepasiént
adolessente. Die situasie waarbinne die navorsing onderneem is, is die
adolessente-eenheid van ‘n psigiatriese Kliniek. Die pasiénte se
verblyfperiode het gewissel van ‘n paar weke tot ‘n paar maande. Geen van
die pasiénte het egter chroniese behandeling benodig nie. Hulle het ervaring

van verskeie terapeutiese modaliteite byvoorbeeld groepterapie, individuele

